
XO‘JALIK YURITUVCHI 
SUBYEKTLAR TASHQI 

IQTISODIY FAOLIYATIDA 
VALYUTA OPERATSIYALARINI 

TAKOMILLASHTIRISH

Safarov Alisher Ibrohim o‘g‘li
Denov tadbirkorlik va pedagogika instituti
Moliya va bank ishi kafedrasi o‘qituvchisi

ORCID: 0009-0003-5890-3982

Annotatsiya: Maqolada xo‘jalik yurituvchi subyektlar tashqi iqtisodiy faoliyatni tartibga solish xususiyatlari, valyuta 
operatsiyalarining ahamiyati va valyuta bitimlarini amalga oshirish ko‘rib chiqilgan. Moliyaviy hisobotning xalqaro 
standartlariga (MHXS) muvofiq, xorijiy valyutaga oid operatsiyalarni hisobga olish, tashqi iqtisodiy faoliyatda hisobni 
yuritish tamoyillari o‘rganilgan. O‘zbekistonda xo‘jalik yurituvchi subyektlar uchun eksport va import operatsiyalarini 
hisobga olishni tashkil etish bo‘yicha bazi takliflar kiritilgan.

Kalit soʻzlar: tashqi iqtisodiy faoliyat, eksport, import, valyuta operatsiyalari.
Abstract: This article examines the features of regulating foreign economic activity of business entities, the importance 
of foreign exchange operations, and the execution of currency transactions. In accordance with International Financial 
Reporting Standards (MHXS), the accounting of foreign currency transactions and principles of maintaining records in 
foreign economic activity have been studied. Some proposals have been made regarding the organization of accounting 
for export and import operations for business entities in Uzbekistan.

Key words: foreign economic activity, export, import, foreign exchange operations.
Аннотация: В статье рассматриваются особенности регулирования внешнеэкономической деятельности 
хозяйствующих субъектов, значение валютных операций и проведение валютных сделок. Изучены принципы 
учета валютных операций в соответствии с международными стандартами финансовой отчетности (MHXS), а 
также ведение учета во внешнеэкономической деятельности. Внесены некоторые предложения по организации 
учета экспортно-импортных операций для хозяйствующих субъектов в Узбекистане.

Ключевые слова: внешнеэкономическая деятельность, экспорт, импорт, валютные операции.

K I R I S H
 O‘zbekiston Respublikasi Prezidentining 2017-yil 7-fevraldagi PF-4947-sonli “2017–2021-yillarda 

O‘zbekiston Respublikasini rivojlantirishning beshta ustuvor yo‘nalishi bo‘yicha Harakatlar strategiyasi”ning1 
uchinchi bobida iqtisodiyotni yanada rivojlantirish va liberallashtirish yo‘nalishiga asosan bank tizimini yanada 
isloh qilish vazifasi qo‘yilgan bo‘lib, u orqali davlatning moslashuvchan pul-kredit siyosatini shakllantirish, milliy 
valyutaning barqarorligiga erishish, valyuta bozorini erkinlashtirish hamda shu orqali banklar tomonidan amalga 
oshiriladigan operatsiyalar turlarini kengaytirish vazifalari qo‘yilgan. Mamlakatda valyuta munosabatlarini 
rivojlantirish, tijorat banklari va boshqa moliya muassasalarini xalqaro moliya bozorlaridagi ishtiroklari uchun 
sharoitlarni yaratish, milliy valyuta bozorini barqaror ishlashini ta’minlash, mamlakatimiz eksport salohiyatini 
oshirishda import o‘rnini bosuvchi tovarlar ishlab chiqaruvchi subyektlar o‘rtasida xalqaro investitsiyalarni 
kengroq jalb qilish mamlakatda milliy valyuta bozorini va zamonaviy valyuta operatsiyalarini shakllantirishni 
taqazo etadi. Shu maqsadda, O‘zbekistonda valyuta operatsiyalarini takomillashtirish mamlakat iqtisodiyotini 

1	 O‘zbekiston Respublikasi Prezidentining 2017 yil 7 fevraldagi PF-4947-sonli “2017-2021 yillarda O‘zbekiston Respublikasini rivojlan-
tirishning beshta ustuvor yo‘nalishi bo‘yicha Harakatlar strategiyasi”

rivojlantirishning muhim vazifasi hisoblanadi. Xususan, tijorat banklarida valyuta operatsiyalari daromad 
olib keluvchi manbalardan biri bo‘lib, ko‘plab mijozlar iqtisodiy faoliyatning turli sohalarida yirik loyihalarni 
amalga oshirishda xorijiy valyutada operatsiyalarni amalga oshirishadi. Tashqi iqtisodiy faoliyatni o‘z 
vaqtida hisobga olish va tahlil qilish juda muhimdir. Har bir tashqi iqtisodiy faoliyat jarayonini samaradorlik 
va effektivlik nuqtai nazaridan nazorat qilish zarur. Eksport yoki import operatsiyalarining samaradorligini 
baholashda tashkilot moliyaviy jihatdan to‘g‘ri qaror qabul qilishi zarurdir, bu esa kelajakda tashqi iqtisodiy 
faoliyatga ijobiy ta’sir ko‘rsatadi. Shu bilan birga, ushbu maqolaning mavzusi dolzarbligini belgilaydi. 

M A V Z G A  O I D  A D A B I Y O T L A R  S H A R H I
Iqtisodchi olimlar valyuta operatsiyalarining iqtisodiy o‘sishga ta’siri, mamlakat eksport va import 

salohiyatini oshirishda, investitsiyaviy jozibadorlikni ta’minlashda valyuta operatsiyalarini takomillashtirish 
zarurati bo‘yicha ilmiy izlanishlar olib borishgan va Buxgalteriya hisobi va moliyaviy hisobotlarni shakllantirish 
uchun valyuta operatsiyalariga ko‘pgina ta`riflar keltirilgan. Masalan, Selyvanovskiy A.S  “valyuta 
operatsiyalarini nafaqat valyuta qiymatlari bilan bog‘liq bitimlar, balki boshqa operatsiyalar” sifatida ham ko‘radi2. 
Yankovskiy N.Ya esa “valyuta operatsiyalarini milliy qonunlar yoki xalqaro kelishuvlar bilan tartibga solingan 
valyuta qiymatlari bo‘yicha bitimlar sifatida ko‘rib chiqadi”3.

Boboqulov.T (2007) tijorat banklarining ochiq valyuta pozitsiyalarini Markaziy bankning valyuta siyosati 
doirasida tartibga solishni takomillashtirish masalasini tadqiq qilgan. Uning fikricha, Markaziy bank tijorat 
banklarining ochiq valyuta pozitsiyalarining miqdorini kunlik nazorat qilib turish zarur. Bundan tashqari, valyuta 
operatsiyalari bu alohida buxgalteriya hisobining obyekti bo‘lib, bu operatsiyalar mulk huquqining o‘tishi yoki 
o‘tmasligi bilan, valyuta mablag‘larini to‘lov vositasi sifatida ishlatish yoki ishlatmaslik bilan, valyuta qiymatlari 
harakatlanishi bilan bog‘liq operatsiyalar sifatida tasvirlanadi. Shuningdek, iqtisodiy adabiyotda valyuta 
operatsiyalari va xorijiy valyutada amalga oshiriladigan operatsiyalar ikki xil tushuncha sifatida ko‘rib chiqiladi: 
valyuta operatsiyalari va xorijiy valyutada amalga oshiriladigan operatsiyalar o‘rni almashtiriladigan tushunchalar 
bo‘lib, shart qilib aytganda, valyuta operatsiyalari xorijiy valyutada amalga oshiriladigan operatsiyalardan 
kengroq tushuncha hisoblanadi 

Yuqoridagi ta’riflarni tahlil qilish orqali buxgalteriya hisobining obyekti sifatida valyuta operatsiyalarini ikki 
sub’ekt o‘rtasidagi, hisob-kitoblar va to‘lovlarning xorijiy valyutada amalga oshiriladigan operatsiyalar sifatida 
aniqladik, bu bitimlar shartnomalar (kontraktlar) asosida amalga oshiriladi. Ta’rifdan ko‘rinib turibdiki, bu 
operatsiyalarni buxgalteriya hisobining obyekti sifatida xususiyatlari, hisob-kitoblar va to‘lovlar xorijiy valyutada 
amalga oshiriladi, bu esa ularni tashkil etish uchun xorijiy valyutalar kursini qayta hisoblash va valyuta farqlari 
hisobini yuritish bilan bog‘liq maxsus qoidalarni talab qiladi. Shunday qilib, valyuta operatsiyalarini huquqiy 
tartibga solish ob’ekti sifatida tasniflash bo‘yicha tavsiyalar mavjud:

Joriy xalqaro valyuta operatsiyalari (joriy operatsiyalar);
Kapitalning harakati bilan bog‘liq xalqaro valyuta operatsiyalari (kapital operatsiyalari);
Mamlakat ichidagi valyuta operatsiyalari;
Offshor yoki xorijiy valyuta operatsiyalari.
Bundan tashqari, joriy valyuta operatsiyalariga bir nechta kichik guruhlar ajratiladi:
Savdo operatsiyalari, eksport va import tovarlari, ishlar, xizmatlar va nomaterial aktivlar bilan bog‘liq tashqi 

savdo bitimlarini amalga oshirish;
Ba’zi mualliflarning fikriga ko‘ra, valyuta operatsiyalarini boshqa tarzda tasniflash kerak. Ular uchta asosiy 

tasniflash turini taklif qilishadi.
Birinchi tur - obyekt va savdo predmetiga qarab:
Tovarlarning moddiy shaklda sotib olish-sotish operatsiyalari;
Xizmatlar bilan bog‘liq sotib olish-sotish operatsiyalari;
Yaratilish faoliyati natijalarini sotib olish-sotish operatsiyalari.
Ikkinchi tur: bank, transport, turizm va sug‘urta xizmatlari, shuningdek, vositachilik xizmatlari, ijaraga olish, 

lizing operatsiyalari, maslahat xizmatlari.
Uchinchi tur - yaratish faoliyati natijalari: litsenziyalar va nou-xau boshqa savdo operatsiyalari 4.
Ushbu tasniflash, ayniqsa birinchi tur, buxgalteriya hisoboti maqsadlari uchun ko‘proq mos keladi, chunki 

u savdo amalga oshirayotgan obyektlar nuqtai nazaridan ko‘rib chiqiladi va bu, albatta, to‘g‘ri, chunki bunday 
yondashuv buxgalteriya axborotining shakllanishini tashkilotning faoliyati xususiyatlariga qarab hisobga olishga 
imkon beradi.

2	 Селивановский А.С. Валютные операции по экспорту и импорту // Бухгалтерский учет, 2018. № 5. С. 66-78
3	 Янковский Н.А. Повышение эффективности внешнеэкономической деятельности крупного производственного комплекса. М.: 

Гардарика, 2016. С. 120.
4	 Кутер М.И., Семенцова Т.А., Тхагапсо Р.А. Цели, задачи и особенности анализа внешнеэкономической деятельности 

организаций // Экономический анализ: теория и практика, 2019. № 1. С. 12-19.

Shunday qilib, buxgalteriya hisoboti maqsadlari uchun valyuta operatsiyalarini quyidagicha tasniflash 
maqsadga muvofiqdir: ishlab chiqarishda valyuta operatsiyalari; savdoda valyuta operatsiyalari; xizmatlar 
sohasida valyuta operatsiyalari; boshqa sohalarda valyuta operatsiyalari. Ushbu tasniflash to‘liq ravishda 
tashkilotning valyuta operatsiyalarini buxgalteriya hisoboti shakllanishiga qarab faoliyat turiga bog‘liq 
xususiyatlarini hisobga oladi. 

O‘zbekiston Respublikasining 22.10.2019-yildagi O‘RQ-573-sonli “Valyutani tartibga solish to‘g‘risida”gi 
haqidagi Qonunida valyuta operatsiyalariga quyidagicha ta’rif beriladi: valyuta qimmatliklariga bo‘lgan mulk 
huquqining va boshqa huquqlarning o‘tishi bilan bog‘liq operatsiyalar, valyuta qimmatliklaridan to‘lov vositasi 
sifatida foydalanish, valyuta qimmatliklarini O‘zbekiston Respublikasiga olib kirish, jo‘natish va o‘tkazish, 
shuningdek rezidentlar va norezidentlar o‘rtasida O‘zbekiston Respublikasi valyutasidagi operatsiyalar 5.

T A D Q I Q O T  M E T O D O L O G I YA S I
Tadqiqot ishimizni yoritishda analiz, sintez, deduksiya va induksiya usullaridan foydalanildi. Valyuta 

birjasining mamlakatimizdagi holati tahlil qilinib, asosan mamlakatimiz valyuta bozorida qo‘llanilayotgan 
valyuta operatsiyalari natijalari va eksport - import operatsiyalari hisobi o‘rganildi. Ma’lumotlarni tahlil qilish 
orqali kengroq qilib yoritib berishga harakat qilindi. Natijada muammolar aniqlanib, muammolarga tegishli ilmiy 
asoslangan takliflar berildi.

Tahlil va natijalar
O’zbekiston valyuta bozorida asosan USD/UZS, EUR/UZS, RUB/UZS va CNY/UZS valyuta juftliklari 

bo‘yicha valyutaviy spot savdolari tashkil etilgan. Valyuta bilan asosiy operatsiyalar banklar orqali, shuningdek, 
banklararo valyuta birjasi orqali amalga oshiriladi. 2023- yilda valyuta bozoridagi savdolar umumiy hajmi 458,00 
trln. so‘mni tashkil etib, 2022-yilgi mos ko‘rsatkichga (338,18 trln. so‘m) nisbatan 35,43 foizga oshdi (1-rasm). 
2023-yilda xalqaro miqyosda kuzatilgan qat’iy pul-kredit sharoitida O’zbekiston ichki valyuta bozorida chet el 
valyutasiga talab taklifdan sezilarli oshishi kuzatildi. 2023-yilda chet el valyutasiga bo‘lgan talabning umumiy 
hajmi 42,5 mlrd dollarga yetib, 2022-yilga nisbatan 16 foizga oshdi. Ushbu talabning 78,6 foizi yuridik shaxslar 
va 21,4 foizi jismoniy shaxslar hissasiga to‘g‘ri keldi. Ichki valyuta bozorida chet el valyutasidagi umumiy taklif 
hajmi esa(Markaziy bank intervensiyalarini hisobga olmaganda) 34,4 mlrd dollarni tashkil etib, shundan 14,7 
mlrd dollari (43 foizi) xo‘jalik yurituvchi subyektlar, 13,5 mlrd dollari (39 foizi) banklar va jismoniy shaxslar hamda 
6,2 mlrd dollari (18 foizi) markazlashgan manbalar hisobiga qondirildi (O’zbekiston Respublikasi Markaziy banki 
yillik hisoboti, 2023) (1-rasm).

2023-yilda yuridik shaxslar tomonidan chet el valyutasiga bo‘lgan talab 2022-yilga nisbatan 1,2 barobarga oshishi 
import hajmi o‘sishiga mutanosib holda ro’y berdi. (2-rasm).

5	  O‘zbekiston Respublikasining 22.10.2019 yildagi O‘RQ-573-sonli “Valyutani tartibga solish to‘g‘risida”gi haqidagi qonunida

2-rasm. Tovarlar importi.

2023-yilda jahonda xom ashyo bozorida narxlarning tushishi eksport tushumlarining o’zgarishsiz qolishiga 
sabab bo’ldi. 2023-yilda jami 22,4 mlrd dollar xorijiy investisiyalar jalb qilindi, shu jumladan 19,5 mlrd dollar 
to‘g‘ridan-to‘g‘ri xorijiy investisiya va kreditlar (193 %) o‘zlashtirildi. Davlat investisiya dasturi doirasida umumiy 
qiymati 9,4 mlrd dollar bo‘lgan 306 ta loyiha ishga tushishi hisobiga 56 mingdan ortiq yangi ish o‘rni yaratilishiga 
erishildi17. Lekin sof xorijiy investitsiyalar oqimi kamayganligi kuzatildi.

Xorijiy valyutaga oid operatsiyalar hisoboti Moliyaviy hisobotning xalqaro standarti 21 «Valyuta kursining 
o‘zgarishining ta’siri» bilan tartibga solinadi. Standartning maqsadi xorijiy valyuta operatsiyalarini va xorijiy 
operatsiyalarni moliyaviy hisobotda qanday aks ettirishni belgilashdir. Bundan tashqari, standart moliyaviy 
hisobotning taqdimot valyutasiga o‘tkazish tartibini belgilaydi.

Valyuta operatsiyalari firmalarining buxgalteriya hisobida ikki baholashda aks ettiriladi: xorijiy valyutada 
va milliy valyutada (so‘mda). Qonun hujjatlariga ko‘ra, xorijiy valyuta operatsiyasi amalga oshirilgan kundagi 
kurs bo‘yicha milliy valyutaga hisoblanadi. Moliyaviy hisobotning xalqaro standarti 21 «Valyuta kursining 
o‘zgarishining ta’siri»ga ko‘ra: kurs farqi - bir valyutani boshqa valyutaga o‘zgartirishda bir xil miqdordagi bir 
valyutaning boshqa valyutalarga qarshi kursi bilan yuzaga keladigan farq ijobiy va salbiy kurs farqlari mavjud.

Avvalo, tashqi iqtisodiy faoliyat hisoboti foydalanuvchilarining manfaatlarini aniqlaymiz. Shunday qilib, 
tashqi iqtisodiy faoliyatni amalga oshirishda hisoboti ma’lumotlarini foydalanuvchilari bu ma’lumotlarga 
qiziqish va ehtiyojmand bo‘lgan shaxslardir, eng avvalo: potensial xalqaro sarmoyadorlar va xorijiy hamkorlar, 
qarz beruvchilar, yetkazib beruvchilar, xaridorlar. Bu tashqi foydalanuvchilar bo‘lib, ular moliyaviy jihatdan 
bevosita tashkilotga bog‘liq bo‘lgan faoliyatni amalga oshiruvchi hisoboti ma’lumotlaridan foydalanadilar. 
Shuningdek, hisoboti ma’lumotlaridan soliq organlari, mulkdorlar va tashkilot xodimlari ham foydalanadilar. 
Foydalanuvchilarga kerak bo‘lgan axborot sohalari quyidagi masalalarni o‘z ichiga olishi mumkin:

o‘z sarmoyalarini saqlash, oshirish yoki sotish to‘g‘risida qaror qabul qilish;
kompaniyaga kredit berish;
kompaniya bilan savdo rivojlanish istiqbollari.
Shu bilan birga, tashqi iqtisodiy faoliyatni hisobga olishda asosiy maqsad - bu kompaniyaning 

raqobatbardoshligini oshirish, uning ishlab chiqarilgan mahsulotlarini yuksaltirish, bozor iqtisodiyoti sharoitida 
tashkilotning imkoniyatlarini oshirishdir. Moliyaviy hisobotlar ishlab chiqiladi, birinchi navbatda, tashkilotning 
faoliyat natijalarini ko‘rish uchun, ikkinchi navbatda esa tashkilotning joriy moliyaviy holatini va uning o‘zgarishini 
hisobot davri davomida ko‘rish uchun.

Moliyaviy hisobotning maqsadlari Moliyaviy hisobotning xalqaro standarti (MHXS1) «Moliyaviy hisobotlarni 
taqdim etish» da aniqlanadi. Asosiy maqsadlari moliyaviy hisobotlarning topshirilishi, tashkilotga xorijiy 
bozorlarni egallash, xorijiy sarmoyadorlarni jalb qilish, kreditlar olish imkoniyatlarini ochadi. Masalan, xorijiy 
bankdan kredit olish uchun tashkilot bir qator talablarni bajarishi kerak, ulardan biri - bu auditor tomonidan 
tasdiqlangan yillik moliyaviy hisobotni taqdim etish va bu hisobot Moliyaviy hisobotning xalqaro standartlariga 
mos bo‘lishi kerak 

Tashqi iqtisodiy faoliyatni hisobga olish amaliyotida bir qator buxgalteriya hisoboti tamoyillaridan 
foydalaniladi va umumqabul qilingan buxgalteriya postulatlari mavjud. Buxgalteriya hisoboti postulatlari, Savina 
S.A. ning fikriga ko‘ra, ilmiy asoslangan dastlabki ta’riflar, g‘oyalar va qoidalar bo‘lib, ular o‘quv ilmiy ta’limoti 

asosida tashkil etilgan. Zamonaviy terminologiyada ular tamoyillar sifatida tasniflanadi, ularga fundamental 
va protsedural tamoyillar kiritiladi. Shuning uchun ushbu tushunchalar bir-biriga sinonimdir, shuning uchun 
darhol buxgalteriya hisoboti tamoyillariga o‘tamiz. Bu tamoyillar quyidagilarni o‘z ichiga oladi: faoliyatni alohida 
ajratish tamoyili, pul o‘lchovining tamoyili, ikkiyoqlama tamoyili, muhimlik tamoyili, uzluksizlik tamoyili, hisoblash 
tamoyili, buxgalteriya konservatizmi tamoyili, moslik tamoyili. Shu yerda ikkita eng muhim tamoyilga e’tibor 
qaratish kerak6.

Asosiy tamoyil: hisoblash usuliga ko‘ra, ya’ni operatsiyalar (daromad va xarajatlar) natijalari ularning sodir 
bo‘lgan davrida tan olinadi, kutilayotgan kelajakdagi iqtisodiy foydalar emas.

Ikkinchi muhim tamoyil - bu uzluksiz faoliyat, bu esa tashkilotning yaqin kelajakda faoliyatini davom ettirishi 
kutilganligini anglatadi.

Tashqi iqtisodiy faoliyatni hisobga olishda tashkilotga investorlarga, yetkazib beruvchilarga, xaridorlarga va 
boshqa hamkorlarga uzun muddatli hamkorlikda ishonch hosil qilish imkoniyatini beradi.

Tashqi iqtisodiy faoliyatni hisobga olishda va moliyaviy hisobotda tashkilotning aktivlari, majburiyatlari, 
kapitali, daromadlari, xarajatlari, moliyaviy natijalari kabi barcha elementlar bir-biri bilan bog‘liqdir.

X U L O S A  V A  T A K L I F L A R
Shunday qilib, O‘zbekistonda valyuta operatsiyalarini hisobga olish xususiyatlarini tahlil qilib, quyidagi 

xulosalarni chiqarish mumkin:
Iqtisodiy adabiyotlarni o‘rganish shuni ko‘rsatdiki, buxgalteriya hisobi va moliyaviy hisobot natijalarini 

shakllantirish maqsadida hozirgi paytda valyuta operatsiyalarining aniq ta’rifi mavjud emas. Ushbu masala 
bo‘yicha turli nuqtai nazarlarni tahlil qilish natijasida ishda valyuta operatsiyalarining buxgalteriya hisobi obyekti 
sifatida quyidagi ta’rifni taklif qilish mumkin: valyuta operatsiyalari – bu ikki subyekt o‘rtasida tuzilgan shartnomalar 
(kelishuvlar) asosida hisob-kitob va to‘lovlar chet el valyutasida amalga oshiriladigan operatsiyalardir. Ushbu 
ta’rifga ko‘ra, ushbu operatsiyalarning buxgalteriya hisobi obyekti sifatidagi o‘ziga xos xususiyati – chet el 
valyutasida amalga oshiriladigan hisob-kitob va to‘lovlardir, bu esa ularning hisobini yuritish uchun xorijiy 
valyuta kurslarini qayta hisoblash va valyuta farqlarini hisobga olish bilan bog‘liq maxsus qoidalarga rioya 
qilishni talab etadi.

Valyuta operatsiyalarining turli xil tasniflarini o‘rganish shuni ko‘rsatdiki, bu borada yagona yondashuv mavjud 
emas. Masalan, «Valyuta tartibga solish va valyutani nazorat qilish to‘g‘risida»gi qonunda (2019-yil 22-oktyabr 
holatiga ko‘ra o‘zgartirish va qo‘shimchalar bilan) keltirilgan tasnif asosan rezidentlar va norezidentlar o‘rtasidagi 
munosabatlarni ochib beradi. Bundan tashqari, adabiyotlarda valyuta operatsiyalarini ularning huquqiy tartibga 
solish obyekti asosida tasniflash taklif etiladi. Ba’zi mualliflar esa valyuta operatsiyalarini tasniflash uchun 
ularni sotib olish va sotish jarayonida ishtirok etuvchi obyektlar nuqtai nazaridan ko‘rib chiqadilar. Ishda bunday 
tasniflash usulining buxgalteriya hisobi uchun to‘g‘ri ekanligi ta’kidlanadi, chunki bu yondashuv korxonalarning 
faoliyat xususiyatlarini hisobga olish va hisob-analitik ma’lumotlarni shakllantirishga imkon beradi. Shu sababli, 
valyuta operatsiyalarini quyidagicha tasniflash maqsadga muvofiq deb topildi:

ishlab chiqarishdagi valyuta operatsiyalari;
savdodagi valyuta operatsiyalari;
xizmat ko‘rsatish sohasidagi valyuta operatsiyalari;
boshqa sohalardagi valyuta operatsiyalari.
Valyuta operatsiyalarini buxgalteriya hisobiga olishni tartibga soluvchi huquqiy me’yorlarni o‘rganish shuni 

ko‘rsatdiki, bu hisob bo‘limi davlat tomonidan yetarlicha nazorat qilinadi. Valyuta operatsiyalari bojxona, valyuta 
va soliq qonunchiligiga bo‘ysunadi. Ularning buxgalteriya hisobida aks ettirilish me’yorlari «Buxgalteriya hisobi 
va moliyaviy hisobot to‘g‘risida»gi qonun, «Valyuta tartibga solish va valyutani nazorat qilish to‘g‘risida»gi qonun 
va Moliyaviy hisobotning xalqaro standartlarida (MHXS) belgilangan.

Xalqaro hamkorlikka ega bo‘lgan va tashqi iqtisodiy faoliyat bilan shug‘ullanuvchi korxonalarga Moliyaviy 
hisobotning xalqaro standartlaridan (jumladan, MHXS 1 «Moliyaviy hisobotni taqdim etish», MHXS 21 «Valyuta 
kursining o‘zgarishi ta’siri» va boshqalar) foydalanish tavsiya etiladi. Bu kelajakda xorijiy foydalanuvchilarga 
eksport va import xizmatlari ko‘rsatuvchi korxonaning moliyaviy holati va faoliyat natijalarini yanada obyektiv 
baholash, shuningdek, aniq valyuta operatsiyasini amalga oshirish bo‘yicha iqtisodiy jihatdan foydali qarorlar 
qabul qilish imkonini beradi. Chunki xalqaro standartlar bo‘yicha tuzilgan hisobotning asosiy afzalligi – undagi 
ma’lumotlarning aniqlik darajasi yuqori bo‘lishidir. Har bir hisobot ko‘rsatkichi orqasida real xo‘jalik operatsiyasi 
turadi, O‘zbekiston standartlariga muvofiq tuzilgan hisobot esa asosan soliqlarga qaratilgan (fiskal xarakterga 
ega).

6	 Савина С.А., Дугина Т.А. Внешнеэкономическая деятельность: Учебно-методическое пособие для подготовки бакалавров. 
М.: МГПУ, 2015. 120 с.

Mavjud eksport-import operatsiyalarining buxgalteriya hisobi metodikasini o‘rganib chiqib, uning hisobini 
takomillashtirish bo‘yicha quyidagi usullarni taklif qilish mumkin.

Tashkilotda har bir import partiyasi bo‘yicha analitik hisob yuritilmaydi, bu esa reja bo‘limi bilan o‘zaro 
hamkorlikni qiyinlashtiradi hamda har bir import partiyasi bo‘yicha tezkor ma’lumot olish imkoniyatini cheklaydi.

Menimcha, import bo‘yicha maxsus vedomost joriy qilish maqsadga muvofiq bo‘lar edi, bu ma’lumotlarni 
alohida shartnoma bo‘yicha to‘plovchi vedomostga kiritish kerak. Chunki bu juda mehnat talab qiluvchi jarayon 
bo‘lib, tashkilotga import operatsiyalari hisobini yurituvchi alohida buxgalterni shtatga qo‘shish tavsiya etiladi.

Eksport xarajatlarining analitik hisobi ham murakkab. Mening fikrimcha, uni mamlakatlar, xaridorlar va 
to‘lov valyutalari bo‘yicha yuritish maqsadga muvofiq bo‘lib, bu moliyaviy natijalarni yaxshilash va faoliyat 
samaradorligini oshirishga yordam beradi.

Shunday qilib, eksport va import operatsiyalari hisobini takomillashtirish bo‘yicha quyidagi takliflarni bildirish 
mumkin:

eksport tovarlari yetkazib berilishini nazorat qilish;
shartnomalar o‘z vaqtida tuzilishi va ularning barcha shartlari aniq bajarilishini doimiy kuzatib borish;
xorijiy xaridorlar bilan eksport-import tovarlari bo‘yicha hisob-kitob holatini nazorat qilish;
sotilgan tovarlarning samaradorlik darajasini aniqlash.
Umuman olganda, ushbu takliflarni inobatga olib, xo‘jalik yurituvchi  subyektlar faoliyatida tegishli 

o‘zgarishlarni amalga oshirish natijasida moliyaviy natijalar yaxshilanib, ish samaradorligi oshishi mumkin.

